
Sedma po redu konferencija „Dani Infrastrukture prostornih podataka Federacije Bosne i Hercegovine“
održana je 24. septembra 2026. godine u Sarajevu, u organizaciji Federalne uprave za geodetske i
imovinsko-pravne poslove, kao koordinacijskog tijela Infrastrukture prostornih podataka u Federaciji
BiH, uz podršku aktivnosti projekta GeoConnect, koji finansira Nizozemska agencija za preduzetništvo u
okviru programa Matra. U uvodnom dijelu konferencije učesnicima su se obratili predsjedavajući Vijeća
IPP FBiH i direktor Federalne uprave za geodetske i imovinsko-pravne poslove Željko Obradović,
predstavnik ITC/IT Twente Dimo Todorovski te načelnik Općine Ilidža Nermin Muzur. Konferencija je i
ove godine okupila relevantne aktere iz oblasti Infrastrukture prostornih podataka, pružajući prostor za
razmjenu iskustava i mišljenja te predstavljanje aktuelnih aktivnosti i ostvarenog napretka u razvoju IPP-
a.

Posebno je važno istaknuti da je ovogodišnje izdanje konferencije imalo međunarodni karakter te bilo
najposjećenije do sada – okupilo je ukupno 140 učesnika iz 70 različitih institucija. Program konferencije
obuhvatio je uvodna obraćanja i četiri tematske sesije. Centralno pozvano predavanje održala je gđa Holli
Howard, predstavnica kompanije Google, na temu „Regional Solutions from the Ground Up: Geospatial
Insights & Accessible AI“. Druga sesija bila je posvećena aktuelnostima i daljnjem razvoju IPP-a FBiH,
uključujući aktivnosti provedene između dvije konferencije, modele licenciranja prostornih podataka te
rezultate studije percepcije javnosti o IPP-u.

Treća sesija donijela je primjere dobre prakse i razvoja infrastruktura prostornih podataka u Bosni i
Hercegovini i međunarodnom okruženju. Svoja iskustva i perspektive predstavili su predavači iz



Nizozemske (ITC Twente), Hrvatske (Državna geodetska uprava i Hrvatski hidrografski institut) i
Slovenije (Geodetska uprava Republike Slovenije), dok je četvrta sesija bila posvećena projektima
Federalne uprave za geodetske i imovinsko-pravne poslove koji doprinose razvoju IPP-a – GeoConnect,
DELEF i LiDAR. O ovim projektima govorili su predstavnici iz Nizozemske (ITC Twente i Kadaster),
Švedske (Lantmäteriet) te Federalne uprave za geodetske i imovinsko-pravne poslove.

Pripremljeni su Zaključci sa konferencije koji predstavljaju smjernice za daljnji razvoj IPP-a u Federaciji
BiH, osiguravajući bolje upravljanje prostorom i doprinos sistemskoj održivosti, kao i jačanju institucionalnih
i međunarodnih veza za dugoročni razvoj:

1. Prepoznaje se daljnji, jasno mjerljiv napredak IPP FBiH u broju uključenih subjekata,
standardizaciji procesa i operativnoj dostupnosti prostornih podataka kroz aplikacije IPP-a
(Registri IPP, Katalog metapodataka, Geoportal i mrežne usluge), potvrđen i rekordnim brojem
učesnika i institucija na ovogodišnjoj konferenciji.

2. Poziva se na širu mobilizaciju svih subjekata IPP FBiH, posebno onih s nižim nivoom uključenosti,
na aktivno učestvovanje u unosu podataka, korištenju IPP aplikacija te uključivanju u radne grupe
i edukativne aktivnosti Koordinacijskog tijela.

3. Podržava se jačanje saradnje s privatnim/realnim sektorom i vodećim tehnološkim kompanijama u
oblasti geoprostornih tehnologija i umjetne inteligencije – kako je predstavljeno i na primjeru
kompanije Google u okviru ovogodišnje konferencije – s ciljem unapređenja dostupnosti,
inovativnosti i praktične primjene prostornih podataka i usluga IPP FBiH.

4. Ističu se i podržavaju domaći primjeri dobre prakse upotrebe podataka i mrežnih usluga IPP FBiH
(projekat LiDAR snimanja teritorije BiH, modeli licenciranja prostornih podataka, rezultati
istraživanja o osviještenosti o koristima IPP-a), kao potvrda praktične primjenjivosti Infrastrukture
prostornih podataka u svakodnevnom radu institucija i šire zajednice.

5. Daje se puna podrška nastavku realizacije projekata GIVE, GeoConnect i DELEF, te daljnjoj
međunarodnoj saradnji s partnerskim institucijama (Kraljevina Nizozemska, Švedska, Hrvatska,
Slovenija i dr.), kao ključnim pokretačima tehničkog i institucionalnog razvoja IPP FBiH.

